
Dumonda Kreiliger 

concernent la saiv da protecziun cunter la selvaschina enturn il  
guaud da protecziun «Uaul Puzzastg» 

Resposta da la Regenza 

 

La premissa per che las mesiras da regiuvinaziun ed er la regiuvinaziun natirala pos-

sian gartegiar sut las cundiziuns difficilas che regian en il guaud da protecziun «Uaul 

Puzzastg» (creschientscha da zerclim, protecziun per part insuffizienta cunter naiv 

glischnanta, surfatschas d'erosiun e.u.v.) è ina influenza supportabla da la selvaschi-

na. Perquai ch'il dumber da plantas giuvnas è actualmain fitg bass e perquai ch'igl è 

enconuschent, che las emplantaziuns èn periclitadas da ruissas da la selvaschina, e 

quai cumbinà cun la gronda urgenza da regiuvinaziun en il territori «Uaul Puzzastg», 

è il cunfin d'ina influenza supportabla da la selvaschina extraordinariamain bass. Per 

consequenza dovri svelt ed urgentamain mesiras efficazias. Ils donns vi da la regiu-

vinaziun sa mussan cunzunt durant il mez onn d'enviern, cura ch'ils chamutschs 

vegnan natiers ord lur quartiers da stad. Il dumber dals chamutschs gioga en quest 

connex mo ina rolla secundara. Pervia dal stadi critic actual dal guaud po gia in sin-

gul chamutsch periclitar las finamiras selviculturalas.  

 

Tar la dumonda 1: Ils motivs che han manà a la decisiun da construir ina gronda saiv 

da protecziun cunter la selvaschina, èn fitg differents. Ils motivs principals èn ils 

suandants: (1) la regiuvinaziun dal guaud na po betg sa sviluppar en ina dimensiun 

suffizienta e las mesiras da prevenziun da pitschna dimensiun cunter donns da sel-

vaschina (p.ex. protecziun da singulas plantas) n'èn betg pli confurmas a las finami-

ras, (2) i n'è betg pussaivel da prender ulteriuras mesiras da chatscha, perquai che 

las pussaivladads da chatscha actualas èn per gronda part exauridas tras l'aboliziun 

da la limita d'autezza e tras la realisaziun da la chatscha prioritara, e (3) cun laschar 

crescher en e stabilisar immediatamain il territori po vegnir impedida ina futura nova 

sanaziun dals rempars da lavinas existents. Plinavant n'èsi betg pussaivel da tegnair 

«liber da selvaschina» il territori mo cun mesiras da chatscha. Durant la chatscha 

auta èn ils chamutschs numnadamain repartids sin in grond territori e mo singuls 

d'els sa trategnan en il «Uaul Puzzastg». Questa saiv da protecziun cunter selvaschi-

na è ina mesira singula fitg chara. Da princip n'è ina tala mesira betg en l'interess dal 

chantun e dals proprietaris da guaud. En il cas qua avant maun vegn ella però consi-

derada sco l'ultima pussaivladad per reducir ils custs a media ed a lunga vista e per 

garantir la funcziun da protecziun dal guaud.  

 

Tar la dumonda 2: Prioritad han la tgira dal guaud da protecziun e la regulaziun da la 

selvaschina d'ungla sin in nivel ch'è adattà per il spazi da viver. Ulteriurs territoris cri-

tics vegnan survegliads, ed ulteriuras mesiras da chatscha e selviculturalas per quie-

tar il spazi da viver vegnan planisadas e realisadas. En quest connex vegnan elavu-

rads rapports davart il guaud e davart la selvaschina. En quests rapports vegn exa-

minada l'entira surfatscha areguard la situaziun da regiuvinaziun e dals donns da sel-

vaschina, e da quai vegnan deducidas mesiras.  

 

Tar la dumonda 3: En la Strategia concernent il spazi da viver guaud-selvaschina 

2021 èn formuladas diesch finamiras cun tut en tut 40 mesiras che duain vegnir 

realisadas ed examinadas cuntinuadamain entaifer 15 onns. I vegn resguardà, che 

las periodas da regiuvinaziun pon esser fitg lungas e ch'ina reducziun da l'influenza 

da la selvaschina sa mussa pir suenter intgins onns tar la situaziun da regiuvinaziun. 

En blers lieus è la situaziun guaud-selvaschina gia critica. Dapi l'elavuraziun da la 

strategia n'è la situaziun en quests lieus però betg daventada generalmain pli acuta. 

Per quest motiv na vegn ina examinaziun u adattaziun immediata betg considerada 

sco cunvegnenta.  

 

Tar la dumonda 4: En cumparegliaziun cun l'onn 2020 è la populaziun da tschiervs 

en la Surselva gia vegnida reducida fermamain. Pervia da malsognas, in pli ferm 

squitsch da chatscha sut la limita d'autezza e l'influenza dals animals da rapina 

gronds èn er sa diminuidas fitg las populaziuns da chamutschs e da chavriels. La 

finamira actuala da la planisaziun da chatscha en la Surselva è quella, da stabilisar 

las populaziuns da tschiervs, da chavriels e da chamutschs en il guaud sin il nivel 

actual. La necessitad d'ulteriuras mesiras da chatscha da pitschna dimensiun per 

meglierar la situaziun guaud-selvaschina vegn examinada cuntinuadamain en il rom 

dals rapports davart il guaud e davart la selvaschina.  

